
2021 жылдың 9-қаңтарында профессор Б.Қ. Турметов 60 жасқа 

толды. Батырхан Құдайбергенұлы – дифференциалдық теңдеулер үшін 

шеттік есептер теориясы мен бөлшек ретті есептеулер теориясы 

бойынша белгілі ғалым. 

Турметов Батырхан Құдайбергенұлы 1961 жылы 9-қаңтарда 

Оңтүстік Қазақстан облысы, Түркістан ауданы, Оранғай ауылында 

қызметкер отбасында дүниеге келген.  

Ол 1978 жылы Мұхтар Әуезов атындағы орта мектепті бітіріп, 

Әлішер Науаи атындағы Самарқан мемлекеттік университетінің 

Математика факультетіне оқуға түседі. 1980 жылы В.И. Ленин атындағы 

Ташкент мемлекеттік университетінің (қазіргі Мырза Ұлықбек атындағы 

Өзбек Ұлттық университеті) Механика-математика факультетіне 

ауыстырылады.  

1982-83 оқу жылында М.В. Ломоносов атындағы Мәскеу 

мемлекеттік университетінде профессор Ш.А. Алимовтың 

жетекшілігімен екінші ретті эллипстік теңдеулер үшін өзгешеленген 

шеттік есептер бойынша дипломдық жұмыс жазады. 1983 жылы В.И. 

Ленин атындағы Ташкент мемлекеттік университетін үздік бітіргеннен 

соң, ӨзКСР ҒА Кибернетика институтына жұмысқа жіберіліп, 1984 

жылдан 1989 жылға дейін «Сандық әдістер» зертханасының инженері, 

кіші ғылыми қызметкері болып еңбек етеді. 1989 жылдан 1996 жылға 

дейін В.И. Ленин атындағы Ташкент мемлекеттік университетінің 

«Математикалық физика» кафедрасында ассистент, доцент, кейіннен 

докторант болады. 

1985 жылдан 1988 жылға дейін ӨзКСР ҒА В.И. Романовский 

атындағы Математика институтында сырттай аспирантурада оқиды. 

1990 жылы ӨзКСР ҒА корреспондент мүшесі Ш.А. Алимовтың 

жетекшілігімен «Төртінші ретті эллипстік теңдеулер үшін өзгешеленген 

шеттік есептер» тақырыбында физика-математика ғылымдарының 

кандидаты дәрежесін алу үшін дайындаған диссертациясын сәтті 

қорғайды. 

2000 жылдан 2005 жылға дейін Ташкент мемлекеттік авиация 

институтының «Жоғарғы математика» кафедрасында доцент қызметін 

атқарады. 

2004 жылы ӨзКСР ҒА академигі Ш.А. Алимовтың жетекшілігімен 

«Бөлшек ретті интегро-дифференциалдау операторлары және шеттік 

есептердің шешілімділігінің мәселелері» тақырыбында физика-

математика ғылымдарының докторы дәрежесін алу үшін дайындаған 

диссертациясын қорғайды. 

2005 жылдан бері Қ.А. Ясауи атындағы Халықаралық қазақ-түрік 

университеті «Математика» кафедрасының профессоры. 

Профессор Б.Қ. Турметовтың негізгі ғылыми еңбектері эллипстік 

теңдеулер үшін шеттік есептер теориясымен, сондай-ақ классикалық 

және бейклассикалық шеттік есептердің шешілімділігі мәселелерімен 

байланысты. Сонымен қатар соңғы уақытта ол бөлшек ретті интегро-

дифференциалдық теңдеулерді зерттеумен, бөлшек ретті 

дифференциалдық теңдеулердің шешімдерін құру әдістерін дамытумен 

айналысуда. Мұндай зерттеулер механиканың, жылутаралудың, 

электростатиканың, гидравликаның, кванттық физиканың және 

фракталды орталардағы құбылыстардың көптеген есептерін 

математикалық моделдеу кезінде кеңінен қолданылады. 

Профессор Б.Қ. Турметовтың осы бағыттарда алған нәтижелері 

рейтингі жоғары халықаралық ғылыми басылымдарда жарияланды. 

Соның ішінде, 59 мақала Web of Science халықаралық базасында 

индекстелетін журналдарда (оның Хирша индексі h-index = 11, жалпы 

сілтемелер саны – 320), және 66 мақала Scopus халықаралық 

базасында индекстелетін журналдарда (оның Хирша индексі h-index = 

12, жалпы сілтемелер саны – 422) жарияланды.  

Профессор Б.Қ. Турметов «Kazakh Mathematical Journal», 

«Известия МКТУ серия Математика. Физика. Информатика» және т.б. 

журналдардың редакторлар алқасының мүшесі болып табылады. Ол 

«Жаратылыстану ғылымдары саласындағы ғылыми зерттеулер» 

бағыты бойынша Қазақстан Республикасы Ұлттық ғылыми кеңесінің 

мүшесі. 

Профессор Б.Қ. Турметов «ҚР БҒМ Құрмет грамотасымен», 

«Ғылым көшбасшысы (Clarivate Analytics)» марапатымен және басқа 

мақтау қағаздарымен марапатталған. 2017 жылы Б.Қ. Турметов ғылым 

мен техника саласының дамуына айтарлықтай үлес қосқан ғалымдар 

мен мамандарға берілетін ҚР Мемлекеттік стипендиясының иегері 

атанды.  

Біз Батырхан Құдайбергенұлын 60 жасқа толған айтулы 

мерекесімен құттықтаймыз! Батырхан Құдайбергенұлын жаңа 

жетістіктер, талантты шәкірттерінің көп болуын және мықты денсаулық 

тілейміз! 

